
(Δημοσθένης, Περὶ τοῦ στεφάνου 32-34) 

ἐπειδὴ γὰρ ὤμοσε τὴν εἰρήνην ὁ Φίλιππος προλαβὼν  

τὴν Θρᾴκην διὰ τούτους οὐχὶ πεισθέντας τῷ ἐμῷ  

ψηφίσματι, πάλιν ὠνεῖται παρ’ αὐτῶν ὅπως μὴ ἄπιμεν  

ἐκ Μακεδονίας, ἕως τὰ τῆς στρατείας τῆς ἐπὶ τοὺς  

Φωκέας εὐτρεπῆ ποιήσαιτο, ἵνα μή, δεῦρ’ 

ἀπαγγειλάντων ἡμῶν ὅτι μέλλει καὶ παρασκευάζεται  

πορεύεσθαι, ἐξέλθοιθ’ ὑμεῖς καὶ περιπλεύσαντες ταῖς 

τριήρεσιν εἰς Πύλας ὥσπερ πρότερον κλείσαιτε  

τὸν τόπον, ἀλλ’ ἅμ’ ἀκούοιτε ταῦτ’ ἀπαγγελλόντων  

ἡμῶν κἀκεῖνος ἐντὸς εἴη Πυλῶν καὶ μηδὲν ἔχοιθ’  

ὑμεῖς ποιῆσαι. οὕτω δ’ ἦν ὁ Φίλιππος ἐν φόβῳ καὶ  

πολλῇ ἀγωνίᾳ, μὴ καὶ ταῦτα προειληφότος αὐτοῦ,  

εἰ πρὸ τοῦ τοὺς Φωκέας ἀπολέσθαι ψηφίσαισθε  

βοηθεῖν, ἐκφύγοι τὰ πράγματ’ αὐτόν, ὥστε 

μισθοῦται τὸν κατάπτυστον τουτονί, οὐκέτι κοινῇ μετὰ 

τῶν  ἄλλων πρέσβεων ἀλλ’ ἰδίᾳ καθ’ αὑτόν, τοιαῦτα  

πρὸς ὑμᾶςεἰπεῖν καὶ ἀπαγγεῖλαι δι’ ὧν ἅπαντ’  

ἀπώλετο. 

 


